
1. Unha casa abandonada

Alba chegou a aquel lugar unha anoitecida de
finais de abril.

Camiñaba con lento balanceo e levaba moi des-
gastadas as solas das súas sandalias. Iso indicaba que
acumulaba moitas horas de longa marcha, coma se
fose avanzando paso a paso dende un ao outro extre-
mo do mundo.

Non levaba máis equipaxe que un sombreiro azul,
que o mesmo a protexía da calor que da chuvia, e
unha mochila branca, de liño, que colgaba do seu pes-
cozo. Alba rodeábaa cos seus brazos coma a un tímido
bebé gorila.

Ninguén a acompañaba.
Porén, non aparentaba ser unha nena perdida ou

asustada.
Unha curuxa, aínda adurmiñada, saudouna dende

a rama do chopo na que se abanaba. Alba recoñeceu
axiña o seu ladrido de cachorro de can, pois sabía dos

11

MISTERIO NA MOCHILA ALBA (+10 GAL)  07/06/11  15:16  Página 11



distintos sons que é capaz de emitir. Mirouna e sorriu.
Sempre lle pareceu que as curuxas son fermosas por-
que levan o corazón reflectido no rostro.

Unha raiola de lúa aproveitou o oco que deixaba
a rama da árbore para coarse ousada entre as follas e
pousar nas paredes dunha casa grande tapizada de
hedras.

Alba detívose e inspirou profundamente.

—Gústame! —exclamou.

Pronto soubo que debería quedar naquela terra,
igual que unha semente transportada polo vento busca
un lugar no que se protexer e medrar.

Había moito tempo que a casa do río, deshabitada
e vella, permanecía baleira de xente e chea de fendas
nas paredes, de enormes orificios no teito e de ocos
que ocupaban o sitio das ventás.

A xulgar pola súa aparencia, a vella casa non tiña
dono, polo que Alba entrou nela e decidiu que alí,
xunto coa mochila, establecería a súa residencia.

Devagariño foi percorrendo as deterioradas estan-
cias coa sensación de que se metía nunha antiga forta-
leza. As xenerosas aberturas do teito aínda agrandaban
máis a altura das súas paredes.

Mirou ao ceo e, nun descoido, tropezou con algo.
Volveu a vista ao chan e soubo que se trataba dunha
bandexa redonda. Pareceulle bonita. Recolleuna, colo-
couna sobre a mochila a modo de escudo protector e
continuou avanzando.

En medio do silencio, oíu un feble choupar; pro-
cedía dun cuarto pequeno no que descubriu un decré-
pito lavabo. Achegouse con curiosidade e comprobou
que contiña auga. Estaba bastante turbia. Debaixo do
burato do desaugadoiro había un barreño que tamén
tiña auga moi sucia.

Quedou un instante observando a pía.
Decidiu que empezaría por limpala. Deixou a

bandexa no chan, meteu a man na auga para retirar o
tapón e…

—Aaaaah!!

